
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 12-Ի N1830-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Իրավական ակտի ընդունման անհրաժեշտությունը
Հայաստանի Հանրապետության կառավարության 2019 թվականի դեկտեմբերի 12-ի N1830-Լ որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման անհրաժեշտությունը պայմանավորված է ՀՀ կառավարության 2019 թվականի դեկտեմբերի 12-ի N 1830-Լ որոշման 2-րդ կետի 1-ին ենթակետի պահանջի կատարմամբ, որով նախատեսվում է յուրաքանչյուր տարի վերանայել գործող ռազմավարական ծրագիրը և Հայաստանի Հանրապետության կառավարության հաստատմանը ներկայացնել գործող ռազմավարական ծրագրում փոփոխություններ և (կամ) լրացումներ կատարելու մասին ՀՀ կառավարության որոշման նախագիծը:
2. Ընթացիկ իրավիճակը և խնդիրները
ՀՀ պետական եկամուտների կոմիտեի (այսուհետ՝ ՊԵԿ) հարկային և մաքսային մարմինների բարեփոխումներին ուղղված ծրագրերի համակարգված ընթացքն ու շարունակականությունը, ՀՀ կառավարության ծրագրով նախատեսված արդյունքներն ապահովելու ու միջազգային կազմակերպությունների առջև ստանձնած պարտավորությունները կատարելու նպատակով՝ ՀՀ կառավարության 2019 թվականի դեկտեմբերի 12-ի N 1830-Լ որոշմամբ հաստատվել է ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագիրը: 
ՊԵԿ կողմից ներդրված էլեկտրոնային կառավարման համակարգերը, ինչպես նաև հարկային և մաքսային վարչարարության բարելավման ուղղությամբ իրականացված փոփոխություններն ապացուցել են իրենց արդյունավետությունը և նպաստել են ՊԵԿ գործառույթների արդյունավետ իրականացմանը։ Սակայն, տնտեսական և գործարար միջավայրում տեղի ունեցող փոփոխությունները, ինչպես նաև տեխնոլոգիական զարգացումները նոր մարտահրավերներ են ի հայտ բերում նաև հարկային և մաքսային մարմինների համար, որոնց համահունչ, անհրաժեշտ է շարունակաբար ընդլայնել ՊԵԿ կարողությունները, պարզեցնել իրականացվող գործընթացները, տնտեսավարողների շրջանում կամավոր կարգապահությունն արմատավորելու նպատակով՝ բարձրացնել սպասարկման ծառայությունների որակն ու ՊԵԿ հանդեպ վստահությունը։ Ուստի, ՊԵԿ-ն իր առջև խնդիր է դրել տեխնոլոգիական նորարարություններին, բիզնես միջավայրի զարգացումներին, սոցիալ-տնտեսական փոփոխություններին համահունչ՝ պարբերաբար վերանայել սահմանված առաջնահերթություններն ու դրանց ուղղված միջոցառումները:
ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագրով սահմանված միջոցառումները ներկայումս կատարման ընթացքում են, որոշ միջոցառումներ արդեն կատարվել են: Միաժամանակ, գործող ռազմավարական ծրագրով սահմանված միջոցառումների կատարման արդյունքներով՝ արձանագրված ձեռքբերումներից բխող նոր միջոցառումներ սահմանելու անհրաժեշտությամբ պայմանավորված և ՊԵԿ շարունակական զարգացումն ապահովելու նպատակով՝ մշակվել է ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագրում փոփոխություններ նախատեսող նախագիծ:
3. Կարգավորման նպատակը և բնույթը
ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագրով ներկայացվում են առաջիկա տարիների ՀՀ պետական եկամուտների կոմիտեի զարգացման 5 ռազմավարական նպատակները և այդ նպատակների իրագործմանն ուղղված 70 միջոցառումները (գործողությունները): Նախատեսվող միջոցառումներն ուղղված են հարկային և մաքսային մարմինների կառավարման համակարգերի կատարելագործմանը, հարկ վճարողներին թվայնացված ծառայությունների մատուցմանը, հարկային և մաքսային վարչարարության արդյունավետ կազմակերպմանը, հարկային իրավախախտումների բացահայտմանն ու կանխարգելմանը, ենթակառուցվածքների արդիականացմանը, հանրության հետ երկխոսության մակարդակի բարելավմանը, հաշվետվողականության և թափանցիկության ապահովմանը, մարդկային ռեսուրսների արյունավետ կառավարմանը:
3.1 Ռազմավարական ծրագրում կատարվել են, մասնավորապես, հետևյալ փոփոխությունները․
1)  նախկինում սահմանված՝ ՀՀ ՊԵԿ զարգացման և վարչարարության բարելավման ռազմավարական ծրագիր հավելվածը բաժանվել է 2 հավելվածների՝
ա․ ՀՀ պետական եկամուտների կոմիտեի զարգացման և վարչարարության բարելավման ռազմավարություն՝ Հավելված 1,
բ․ ՀՀ պետական եկամուտների կոմիտեի զարգացման և վարչարարության բարելավման ռազմավարությունից բխող միջոցառումների ծրագիր՝ Հավելված 2:
2) Հավելված 1-ում ներկայացվում են՝
ա․ նախորդ տարիներին ՊԵԿ ձեռքբերումները, 
բ․ մակրոտնտեսական ցուցանիշները,
գ․ զարգացման ռազմավարական 5 նպատակները (ԶՌՆ), նպատակների ուղղությամբ նախատեսվող միջոցառումների նկարագիրը (առկա խնդիրները, առաջարկվող լուծումները) և ակնկալվող արդյունքները (հանվել են «Անհրաժեշտ միջոցառումներ» և «Չափելի ցուցանիշներ» բաժինները, որոնք ներկայացված են Հավելված 2-ում), Հավելված 1-ի ԶՌՆ-ների ներկայացման բաժնում ամփոփ ներկայացվում է նաև յուրաքանչյուր նպատակն ու դրա իրագործմամբ ակնկալվող արդյունքները։
3) Հավելված 1-ում փոփոխություններ են կատարվել նաև մի խումբ միջոցառումներում (մասնավորապես՝ խնդիրների ձևակերպումներ), փոփոխվել են մի խումբ միջոցառումների կատարման ուղղությամբ սահմանված գործողությունները, ներառվել են նոր գործողություններ:
4) Հավելված 1-ի 1-ին՝ Ամփոփ ներկայացում, բաժնում փոփոխվել է նաև Մակրոտնտեսական ցուցանիշներ աղյուսակը․


	
	Մլրդ ՀՀ դրամ

	N
	Ցուցանիշ
	2021
	2022
	2023
	2024
	2025
	2026

	1
	Անվանական ՀՆԱ
	6868.9
	7418.4
	8011.8
	8652.8
	9345.0
	10092.6

	2
	Անվանական ՀՆԱ-ի աճի տեմպ, %
	111.12
	108.00
	108.00
	108.00
	108.00
	108.00

	3
	Փաստացի հարկային եկամուտներ և պետական տուրքեր
	1540.0
	1692.9
	1868.4
	2061.1
	2272.7
	2505.0

	4
	Փաստացի հարկային եկամուտների և պետական տուրքերի աճի տեմպ, %
	111.18
	109.93
	110.37
	110.32
	110.27
	110.22

	5
	Փաստացի հարկեր / ՀՆԱ հարաբերակցություն, %
	22.42
	22.82
	23.32
	23.82
	24.32
	24.82

	6
	Հարկային վարչարարության արդյունավետության գործակցի համար ընտրված ծախսեր
	27.9 
	28.5 
	28.8
	28.4
	27.0
	26.5 

	7
	Հարկային վարչարարության արդյունավետության գործակից, %
	1.81%
	1.69%
	1.54%
	1.38%
	1.19%
	1.06%


5) Հավելված 2-ում ներկայացվում են Ռազմավարությունից բխող միջոցառումները, դրանց կատարմանն ուղղված գործողությունները, կատարմամբ ակնկալվող արդյունքները, չափելի ցուցանիշները, այդ չափելի ցուցանիշներից շեղումները, միջոցառումների վերջնաժամկետները, ինչպես նաև 2021-2025թթ. ընթացքում միջոցառումների կատարման համար նախատեսված ֆինանսական հատկացումները: Փոփոխվել են ռազմավարությունից բխող միջոցառումների կատարմամբ ակնկալվող արդյունքներն ու չափելի ցուցանիշները: Վերջիններս հստակեցվել են և ներկայացվում են թվային տեսքով և քանակապես, որպեսզի հնարավոր լինի առավել ճշգրիտ գնահատել ռազմավարության կատարման ընթացքն ու չափել դրա առաջընթացը, նպատակների, միջոցառումների իրագործման աստիճանը, նախատեսել կոնկրետ թիրախներ: Չափելի ցուցանիշներն արտացոլում են սահմանված միջոցառումների արդյունքների կապը ՊԵԿ առջև դրված խնդիրների հետ, դրանց ազդեցությունը վարչարարության պարզեցման, տնտեսավարող սուբյեկտների վարչարարական բեռի թեթևացման, գոհունակության բարձրացման, խախտումների բացահայտման տեսանկյունից:
Նշված փոփոխությունները պայմանավորված են, մասնավորապես, Համաշխարհային բանկի Աջակցություն հարկային վարչարարության և քաղաքականության առաջնորդմանը ծրագրի շրջանակներում ՊԵԿ-ում իրականացված վերլուծության Կազմակերպում և կառավարում (ռազմավարական պլանավորման ընթացակարգերի վերաբերյալ) զեկույցի նախագծի քննարկման արդյունքներով: Զեկույցում ներկայացված առաջարկություններն ուղղված են եղել ռազմավարական միջոցառումների արդյունքների գնահատման ցուցանիշներն առավել հստակ ու չափելի, գնահատելի դարձնելուն:
3.2 Ռազմավարական ծրագրից հանվել են հետևյալ միջոցառումները.
1) 1.1.13. ՊԵԿ իրավապահ գործառույթի էլեկտրոնային փաստաթղթավորում, ֆինանսական գնահատական՝ 100 մլն դրամ: Նշված միջոցառման՝ ռազմավարական ծրագրից հանելը պայմանավորված է հետևյալ գործոնով.
Ներկայումս նախատեսվում է ներդնել ՀՀ-ում մինչդատական վարույթում գտնվող քրեական գործերի կառավարման էլեկտրոնային համակարգ, այդ նպատակով՝ ՀՀ վարչապետի 30.01.2020թ. թիվ 99-Ա որոշման համաձայն ստեղծվել է միջգերատեսչական աշխատանքային խումբ, որի կազմում ընդգրկված են քրեադատավարական ամբողջ ընթացքին մասնակից բոլոր գերատեսչությունների ներկայացուցիչներ՝ դատական դեպարտամենտից, դատախազությունից, նախաքննական այլ մարմիններից, ոստիկանությունից, ԱԱԾ-ից, ՊԵԿ-ից, փորձագիտական հիմնարկներից և այլն: Նախատեսվում է, որ քրեական գործերի ամբողջ ընթացքը պետք է լինի էլեկտրոնային եղանակով, քրեական գործերը պետք է ունենան էլեկտրոնային թղթապանակի տեսք, իսկ դրանց հասանելիությունը պետք է ապահովվի միայն ՀՀ քրեական դատավարության սուբյեկտներին, յուրաքանչյուրին իր լիազորությունների տիրույթում: Քրեական գործերի կառավարման էլեկտրոնային համակարգը լինելու է մեկ ամբողջական ծրագիր, որի հասանելիությունը պայմանավորված է լինելու ոչ թե գերատեսչական պատկանելիությամբ, այլ քրեադատավարական սուբյեկտայնությամբ: Նշված գործընթացն ընդհանուր է՝ քրեական դատավարությանը մասնակցող մյուս մարմինների հետ համատեղ, և ՊԵԿ մասով լոկալ և առանձին ծրագրի նախատեսումը չի բխում ընդհանուր ծրագիր ունենալու գաղափարից:
2) 1.1.20. ԵԱՏՄ անդամ պետություններից ԵԱՏՄ ապրանքի կարգավիճակ ունեցող ապրանքի՝ ՀՀ ներմուծման դեպքում անուղղակի հարկերի վճարման հայտարարությունների հաստատման գործառույթի ավտոմատացում, ֆինանսական գնահատական՝ 5 մլն դրամ: Նշված միջոցառման՝ ռազմավարական ծրագրից հանելը պայմանավորված է հետևյալ գործոնով.
Ներկայումս ԵԱՏՄ անդամ պետությունների միջև համապատասխան քննարկումներ են իրականացվում ԵԱՏՄ անդամ պետությունների միջև փոխադարձ առևտրի շրջանակներում անուղղակի հարկերի գանձման մեխանիզմների կատարելագործման ուղղությամբ։ Նախատեսվում է նաև համապատասխան փոփոխություններ կատարել ԵԱՏՄ պայմանագրի 18-րդ հավելվածում՝ հանելով ապրանքների ներմուծման և անուղղակի հարկերի վճարման (կամ անուղղակի հարկերից ազատման, անուղղակի հարկերն այլ կարգով վճարելու) մասին հայտարարության ներկայացման պահանջը: Արդյունքում վերը նշված միջոցառումը կորցնում է արդիականությունը:
3) 5.1.2. Աշխատանքի դիմաց արժանավայել հատուցման համակարգի ներդրում, ֆինանսական գնահատական՝ 6 մլն դրամ: Նշված միջոցառման՝ ռազմավարական ծրագրից հանելը պայմանավորված է հետևյալ գործոններով.
Միջոցառման կատարումն ապահովելու նպատակով՝ մշակվել և ՊԵԿ անձնակազմի կառավարման վարչությունում իրականացվել է գնահատման մոդելի փորձնական կիրառում, որի ընթացքում ի հայտ են եկել մի շարք խնդիրներ, մասնավորապես՝ գնահատմանը ոչ օբյեկտիվ մոտեցում, կաշկանդվածություն, ինչպես նաև կոլեկտիվի միջանձնային փոխհարաբերությունների վատթարացման (գաղտնիության պահպանման մասով) ռիսկ: Ուստի, հաշվի առնելով ՊԵԿ կառուցվածքային ստորաբաժանումների գործառույթները, խնդիրները, ինչպես նաև այն, որ ներկայումս լայնածավալ աշխատանքներ են տարվում ՀՀ պետական իշխանության մարմիններում աշխատողների գնահատման և դրա հիման վրա պարգևատրման նոր միասնական համակարգի մշակման ուղղությամբ՝ ռազմավարական ծրագրի նախագծում «5.1.2. Ներդնել կատարված աշխատանքի դիմաց արժանավայել վարձատրության և արտոնությունների մոտիվացիոն համակարգ» միջոցառումը հանվել է:
3.3 Ռազմավարական ծրագրում ներառվել են հետևյալ նոր միջոցառումները.
1) Նպաստների գծով տեղեկատվության փոխանակման ինքնաշխատ համակարգի ներդրում, ֆինանսական գնահատականը՝ 20 մլն դրամ,
2) ՀՀ արդարադատության նախարարության պրոբացիայի ծառայություն տեղեկությունների տրամադրման էլեկտրոնային կառավարման համակարգի ներդրում, ֆինանսական գնահատականը՝ 40 մլն դրամ, 
3) Վարչական ակտերի արդյունքների ինքնաշխատ հաշվառման համակարգի ներդրում,
4) ՏՀԶԿ-ի Միասնական հաշվետվողական ստանդարտի ներդրման նախապատրաստում,
5) Միջազգային հարկային համաձայնագրերի կիրառման մակարդակի բարելավում,
6) Ռազմավարության գործող տարբերակում ներառված՝ «1.1.9. Էլեկտրոնային համակարգերի բջջային հավելվածների ներդրում» (60 մլն դրամ) և «1.1.18. «Հաշվետվությունների ներկայացման էլեկտրոնային համակարգի» (file-online.taxservice.am) փոփոխություն» (350 մլն դրամ) միջոցառումների փոխարեն սահմանվել են 5 նոր միջոցառումներ.
ա. Ֆիզիկական անձանց համար էլեկտրոնային ծառայությունների նոր հարթակ, ֆինանսական գնահատականը՝ 300 մլն դրամ,
բ. Ֆիզիկական անձանց համար էլեկտրոնային ծառայությունների բջջային հավելված, ֆինանսական գնահատականը՝ 200 մլն դրամ,
գ. Նոր «Հաշվետվությունների ներկայացման էլեկտրոնային համակարգ» (file-online), ֆինանսական գնահատականը՝ 400 մլն դրամ,
դ. Հաշվարկային փաստաթղթերի դուրսգրման էլեկտրոնային համակարգերի բջջային հավելված, ֆինանսական գնահատականը՝ 200 մլն դրամ,
ե. Հաշվետվությունների ներկայացման էլեկտրոնային համակարգերի բջջային հավելված, ֆինանսական գնահատականը՝ 200 մլն դրամ։
Արդյունքում՝ Ռազմավարական ծրագրից հանվել է 5 միջոցառում (3 միջոցառում ընդհանրապես հանվել է, 2 միջոցառում բաժանվել է 5 միջոցառման), ներառվել է 10 նոր միջոցառում (այդ թվում՝ վերը նշված 5-ը)։ Միջոցառումների ընդհանուր քանակը՝ 70 (գործող ռազմավարությամբ՝ 65)։
3.4 Ռազմավարական ծրագրի մի խումբ միջոցառումներում կատարվել են ֆինանսական գնահատականների փոփոխություններ.
1) 3.1.1 Նոր անձնական հաշվի քարտ միջոցառման բյուջեն 110 մլն դրամի փոխարեն նախատեսվել է 300 մլն դրամ:
2) 1.1.19 Էլեկտրոնային հաշվարկային փաստաթղթեր և գրքեր միջոցառման բյուջեն 100 մլն դրամի փոխարեն նախատեսվել է 150 մլն դրամ.
3.1.1 ու 1.1.19 միջոցառումների ֆինանսական գնահատականների փոփոխությունները պայմանավորված են այն հանգամանքով, որ այդ միջոցառումների շրջանակներում նախատեսվող համակարգերի բաղադրիչներն ընդլայնվել են, որով պայմանավորված՝ բարձր է նաև համանման առաջարկների՝ ծրագրային ապահովումների շուկայական արժեքը:
3) «2.1.11 Ֆիզիկական անձանց և անձնական օգտագործման տրանսպորտային միջոցների մաքսային ռիսկերի կառավարման ավտոմատ համակարգ» միջոցառման բյուջեն 100 մլն դրամի փոխարեն նախատեսվել է 170 մլն դրամ. 
2.1.11 միջոցառման ֆինանսական գնահատականի փոփոխությունը պայմանավորված է այն հանգամանքով, որ այդ միջոցառման շրջանակներում նախատեսվող սարքավորումների ու համապատասխան ծրագրային միջոցի ձեռքբերման համար ՀՀ բարձր տեխնոլոգիական արդյունաբերության նախարարության կողմից ներկայացվել է ավելի բարձր ֆինանսական գնահատական: 
4) «3.2.8 Էքսպրես-բեռների հաշվառման համակարգ» միջոցառման բյուջեից հանվել է 60 մլն ՀՀ դրամ ֆինանսավորումը, հաշվի առնելով այն, որ այդ գումարը նախատեսվել է ՀՀ կառավարության 18.03.2021թ. թիվ 372-Ն որոշմամբ:
5) «1.1.21 Մի քանի աղբյուրից ստացման ենթակա (ստացված) եկամտից հաշվարկված և փոխանցված (գանձված) սոցիալական վճարների առավելագույն չափը գերազանցող գումարները մասնակիցներին վերադարձնելու նպատակով ֆիզիկական անձանց բանկային հաշվեհամարների ստացման գործընթացի ավտոմատացում» միջոցառման համար գործող ռազմավարությամբ ֆինանսական գնահատական չի տրվել, այլ նշվել էր, որ ֆինանսական գնահատականը կներկայացվի ռազմավարական ծրագրի հետագա վերանայման ժամանակ։ Որոշման նախագծով նշված միջոցառման բյուջեն սահմանվում է 7 մլն դրամ:
Արդյունքում՝ ռազմավարական ծրագրի բյուջեն ավելացել է 1,206 մլն ՀՀ դրամով՝ կազմելով 20,799 մլն ՀՀ դրամ (գործող ռազմավարական ծրագրի բյուջեն կազմում է 19,593 մլն ՀՀ դրամ):
3.5 Ռազմավարական ծրագրի մի խումբ միջոցառումներում կատարվել են կատարման վերջնաժամկետների փոփոխություններ.
1) «1․1․19 «Էլեկտրոնային հաշվարկային փաստաթղթեր և գրքեր» (e-invoicing) համակարգի «վեբ» տարբերակի նախագծում և ներդրում» միջոցառման կատարման վերջնաժամկետ է սահմանվել 30.06.2022թ․՝ 31.12.2021թ. փոխարեն, ինչը պայմանավորված է հետևյալ գործոնով.
Միջոցառման կատարման նպատակով մեկ անգամ հայտարարվել է գնման մրցույթ, սակայն նախատեսվածից բարձր գնային առաջարկի պատճառով մրցույթում հաղթող չի ճանաչվել: Ներկայումս նախատեսվում է հայտարարել նոր մրցույթ, և այդ գործընթացի ժամանակատարությամբ պայմանավորված՝ նախատեսված վերջնաժամկետում միջոցառումը չի իրականացվում:
2) 1.1.20 Մի քանի աղբյուրից ստացման ենթակա (ստացված) եկամտից հաշվարկված և փոխանցված (գանձված) սոցիալական վճարների առավելագույն չափը գերազանցող գումարները մասնակիցներին վերադարձնելու նպատակով ֆիզիկական անձանց բանկային հաշվեհամարների ստացման գործընթացի ավտոմատացում» միջոցառման կատարման վերջնաժամկետ է սահմանվել 31.12.2022թ.՝ 31.12.2021թ. փոխարեն, ինչը պայմանավորված է հետևյալ գործոնով.
Միջոցառման իրականացման նպատակով ներկայումս ընթանում են աշխատանքային քննարկումներ շահագրգիռ մարմինների ներկայացուցիչների հետ, սակայն դեռևս ձևավորված չէ ընդհանուր մեխանիզմ, ինչն էլ խոչընդոտում է սահմանված վերջնաժամկետում միջոցառման իրականացմանը։
3) 2.1.8 ԵԱՏՄ շրջանակներում ապրանքների հետագծելիության ապահովման մեխանիզմի ներդրում միջոցառման կատարման վերջնաժամկետ է սահմանվել 31.12.2024թ.՝ 31.12.2025թ. փոխարեն (գնահատելով իրավիճակն ու ռեսուրսները՝ նախատեսվում է միջոցառումն իրականացնել ավելի սեղմ ժամկետում):
4) 2.2.3 Հարկային տեղեկատվության փոխանակման գործընթացների համապատասխանեցում միջազգային ստանդարտներին միջոցառման կատարման վերջնաժամկետ է սահմանվել 31.12.2022թ.՝ 31.12.2021թ. փոխարեն, ինչը պայմանավորված է հետևյալ գործոնով.
Միջոցառման անվանումը փոխվել է՝ վերջինիս ուղղությամբ սահմանվել են նոր գործողություններ, նախորդ գործողությունները կատարված են:
5) 2.2.4 Տրանսֆերային գնագոյացման իրավակարգավորումների կիրառում, հարկային հսկողության ուժեղացում միջոցառման կատարման վերջնաժամկետ է սահմանվել 31.12.2022թ.՝ 31.12.2021թ. փոխարեն, ինչը պայմանավորված է հետևյալ գործոնով.
Միջոցառման ուղղությամբ սահմանվել են նոր գործողություններ՝ նախորդ գործողությունները կատարված են:
6) 2.2.6 Հարկային պոտենցիալի, ստվերի և հարկային ճեղքի գնահատում միջոցառման կատարման վերջնաժամկետ է սահմանվել 31.12.2022թ.՝ 31.12.2021թ. փոխարեն, ինչը պայմանավորված է հետևյալ գործոնով.
Միջոցառման շրջանակներում 2020 թվականին իրականացվել է ավելացված արժեքի հարկի հարկային ճեղքի գնահատման մեթոդաբանության մշակում, ձևաչափերի ծրագրավորում, որի հիման վրա գնահատվել է ավելացված արժեքի հարկի գծով հարկային ճեղքը: Ներկայումս՝ միջոցառման շրջանակներում, նախատեսվում է Արժույթի միջազգային հիմնադրամի հետ իրականացնել հարկային պոտենցիալի գնահատում 2021թ. ավելացված արժեքի հարկի գծով, իսկ 2022թ.-ին ՊԵԿ կողմից կիրականացվի շահութահարկի, եկամտային հարկի գծով հարկային պոտենցիալի գնահատում: 
7) 3.1.1 Հարկ վճարողների անձնական հաշվի քարտերում պարտավորությունների և դեբետային գումարների մարման հաջորդականության նոր մեթոդաբանության ներդրում միջոցառման կատարման վերջնաժամկետ է սահմանվել 31.12.2022թ.՝ 31.12.2025թ. փոխարեն (գնահատելով իրավիճակն ու ռեսուրսները՝ նախատեսվում է միջոցառումն իրականացնել ավելի սեղմ ժամկետում):
Արդյունքում՝ 7 միջոցառումներից 5 միջոցառման կատարման վերջնաժամկետը երկարաձգվում է, իսկ 2 միջոցառման կատարման վերջնաժամկետը՝ կրճատվում:
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
5. Ակնկալվող արդյունքը
Ռազմավարական ծրագրի ընդունմամբ ակնկալվում է շարունակական աշխատանքների արդյունքում զարգացնել ՀՀ ՊԵԿ հարկային և մաքսային մարմինների կարողությունները, գնահատել և կրճատել հարկային ճեղքը (Tax GAP), էլեկտրոնային համակարգերի ներդրմամբ ու կատարելագործմամբ նվազեցնել պարտավորությունների կատարման գործընթացի համար ծախսվող ռեսուրսները, ինչպես նաև նպաստել տնտեսավարող սուբյեկտների կամավոր կարգապահության բարձրացմանը՝ ապահովելով ՊԵԿ կողմից վերահսկվող եկամուտների աճ:



ՏԵՂԵԿԱՆՔ

